
Maidir le Coimisiún na Meán agus an Gníomh um Sheirbhísí Digiteacha (GSD)
Bunaíodh Coimisiún na Meán (‘An Coimisiún’) in 2023 de thoradh fhorálacha an Achta um Rialáil Sábháilteachta ar Líne agus na Meán, 2022 (“Acht OSMR, 2022”). Achtaíodh Acht OSMR, 2022 an 10 Nollaig 2022. Le hAcht OSMR, 2022 leasaíodh an tAcht Craolacháin, 2009 chun an Coimisiún a bhunú agus díscaoileadh Údarás Craolacháin na hÉireann (“BAI”).

Chomh maith le tabhairt faoi fheidhmeanna BAI mar rialálaí don earnáil craolacháin in Éirinn, tá freagracht ar an gCoimisiún as Creat Sábháilteachta Ar Líne na hÉireann. Leis an gcreat seo, beidh seirbhísí digiteacha cuntasach as an gcaoi a gcosnaíonn siad daoine, go háirithe leanaí, ó dhochar ar líne.
Tagann trí phíosa reachtaíochta éagsúla le chéile chun an Creat Sábháilteachta ar Líne a dhéanamh:
· An tAcht um Rialáil Sábháilteachta ar Líne agus na Meán 2022
· Gníomh um Sheirbhísí Digiteacha an Aontais Eorpaigh
· Rialachán an Aontais Eorpaigh maidir le hÁbhar Sceimhlitheoireachta ar Líne

Is Reachtaíocht uile-Aontais atá sa Ghníomh um Sheirbhísí Digiteacha (GSD) a rialaíonn seirbhísí ar líne amhail margaí, gréasáin shóisialta, aipmhargaí agus ardáin ar líne a bhaineann le taisteal agus lóistín. Éilíonn an Gníomh ar sheirbhísí ar líne roinnt beart a dhéanamh d’fhonn an t‑idirlíon a dhéanamh níos sábháilte d’úsáideoirí trí aghaidh a thabhairt ar ábhar dochrach nó neamhdhleathach ar a n‑ardáin. Le hAirteagal 21 de GSD tugtar éifeacht don fhoráil maidir le Réiteach Díospóidí Lasmuigh den Chúirt.

Is údaráis náisiúnta iad na Comhordaitheoirí Seirbhísí Digiteacha (CSDanna) arna n‑ainmniú ag Ballstáit an Aontais Eorpaigh chun maoirseacht, forfheidhmiú agus monatóireacht a dhéanamh ar chur chun feidhme GSD. Is é an Coimisiún an CSD i gcás na hÉireann.

Séanadh:
Tá sé beartaithe leis an doiciméad seo eolas a chur ar fáil i ndáil le Comhlachtaí um Réiteach Díospóidí Lasmuigh den Chúirt. Is chun críoch eolais ghinearálta agus treorach amháin atá an t‑ábhar ann agus ní hionann é agus comhairle dlí. Beidh an doiciméad faoi réir athbhreithnithe tréimhsiúla tar éis imeachtaí amhail athruithe ar an reachtaíocht, tabhairt isteach treorach ón gCoimisiún Eorpach agus aiseolas ó pháirtithe leasmhara ábhartha.





















Comhlachtaí um Réiteach Díospóidí Lasmuigh den Chúirt – Ceisteanna Coitianta

1. Céard is Comhlacht um Réiteach Díospóidí Lasmuigh den Chúirt ann?
[bookmark: _Hlk181346186]Ba cheart an freagra seo a léamh i gcomhar le hAirteagal 20 de GSD. Is ionann Comhlacht um Réiteach Díospóidí Lasmuigh den Chúirt (ODS) agus eintiteas arna dheimhniú ag an gComhordaitheoir Seirbhísí Digiteacha (CSD). Is é Coimisiún na Meán an Comhordaitheoir Seirbhísí Digiteacha (CSD) i gcás na hÉireann. Is é ról an Chomhlachta ODS ná díospóidí a bhíonn ag úsáideoirí ardán ar líne a réiteach i leith cinneadh arna dhéanamh ag ardán ar líne ar an bhforas gur ábhar mídhleathach é an t‑eolas a chuireann úsáideoir de chuid an ardáin ar líne ar fáil nó go bhfuil sé ar neamhréir lena chuid téarmaí agus coinníollacha. Mar a shonraítear in Airteagal 20(1) de GSD, áirítear ar shamplaí de chinntí den sórt sin:
· Cinntí maidir le rochtain ar an eolas a bhaint anuas nó gan é a bhaint anuas, an rochtain ar an eolas a dhíchumasú nó srian a chur le hinfheictheacht eolais,
· Cinntí maidir le soláthar na seirbhíse a chur ar fionraí nó a fhoirceannadh nó gan é sin a dhéanamh, ar an iomlán nó i bpáirt, d’úsáideoir na seirbhíse,
· Cinntí maidir le cuntas na n‑úsáideoirí a chur ar fionraí nó a fhoirceannadh nó gan é sin a dhéanamh, 
· Cinntí maidir leis an gcumas luach airgid a chur ar eolas arna sholáthar ag an úsáideoir a chur ar fionraí, a fhoirceannadh nó a shrianadh nó gan é sin a dhéanamh. 

2. Cén chaoi ar féidir le Comhlacht ODS cuidiú le húsáideoirí ardán ar líne? 
Úsáideoir ar mian leis cur i gcoinne aon cheann de chinntí an ardáin ar líne a leagtar amach thuas, féadfaidh sé gearán a dhéanamh le Comhlacht ODS. Is iomaí buntáiste a bhaineann le Comhlacht ODS a úsáid, amhail éifeachtúlacht costais, luas an réitigh, athbhreithniú neamhspleách agus neamhchlaonta ar dhíospóidí. Ina theannta sin, tá an tseirbhís ODS gan dochar do leigheas breithiúnach a lorg. 
3. Cén chaoi ar féidir liom Comhlacht ODS deimhnithe a aimsiú chun déileáil le mo ghearán? / An é an t‑úsáideoir nó an t‑ardán ar líne a roghnaíonn an Comhlacht ODS? 
Tá úsáideoirí ardán ar líne i dteideal aon Chomhlacht ODS deimhnithe ag a bhfuil saineolas deimhnithe maidir leis an díospóid i dtrácht a roghnú. Deimhniú Comhlachta ODS arna dhéanamh ag CSD i mballstát an Aontais Eorpaigh, tá sé bailí ar fud na mBallstát uile. Ceanglaítear ar ardáin ar líne a chinntiú go bhfuil eolas, atá soiléir agus sothuigthe, ar fáil go héasca ar a gcomhéadan ar líne faoin bhféidearthacht d’úsáideoirí rochtain a fháil ar Chomhlacht ODS. 
Is féidir eolas maidir le Comhlachtaí ODS arna ndeimhniú ag Coimisiún na Meán a fháil ar shuíomh gréasáin an Choimisiúin.
Tá liosta de gach Comhlacht ODS arna ndeimhniú i mBallstáit an Aontais Eorpaigh ar fáil ar shuíomh gréasáin an Choimisiúin Eorpaigh.
Más rud é nach bhfuil úsáideoir sásta leis an mbealach ar láimhseáil ardán ar líne a ghearán, ní mór don ardán an t‑úsáideoir a chur ar an eolas faoina chinneadh agus faoin bhféidearthacht tabhairt faoi réiteach díospóide lasmuigh den chúirt. 
4. An ndéantar rialú/maoirsiú ar Chomhlachtaí ODS?
Déantar. Chun a bheith deimhnithe mar Chomhlacht ODS, ní mór d’eagraíocht sé choinníoll deimhniúcháin a chomhlíonadh:
a) Neamhchlaontacht agus neamhspleáchas, lena n‑áirítear neamhspleáchas ar bhonn airgeadais de, maidir le soláthraithe ardán ar líne agus faighteoirí na seirbhíse.
b) Saineolas maidir le hábhar mídhleathach, nó maidir le tabhairt isteach agus forfheidhmiú téarmaí agus coinníollacha i leith cineál amháin nó níos mó d’ardáin ar líne.
c) Luach Saothair – ní mór luach saothair a thabhairt do chomhaltaí Comhlachta ODS ar bhealach nach bhfuil nasctha le toradh an nós imeachta.
d) Tá rochtain éasca ar an réiteach lasmuigh den chúirt, trí theicneolaíocht cumarsáide leictreonaí agus déantar foráil ann maidir leis an bhféidearthacht réiteach díospóidí a thionscnamh agus doiciméid tacaíochta riachtanacha a chur isteach ar líne.
e) Tá sé ar chumas an chomhlachta ODS díospóidí a réiteach ar bhealach tapa, éifeachtúil agus costéifeachtach agus i dteanga oifigiúil amháin de chuid institiúidí an Aontais ar a laghad.
f) Déantar an réiteach díospóide lasmuigh den chúirt i gcomhréir le rialacha nós imeachta soiléire agus cothroma atá inrochtana go héasca agus go poiblí.

Ní mór do Chomhlachtaí ODS deimhnithe iarratas a dhéanamh ar athdheimhniú, ag brath ar an tréimhse ar deonaíodh an chéad deimhniú ina leith, rud a ráthaíonn sraith eile de mhaoirseacht freisin. 

Maidir le maoirseacht tar éis deimhniú, ní mór do Chomhlachtaí ODS leanúint de na coinníollacha maidir le deimhniú a chomhlíonadh. Tá sé de chumhacht ag Coimisiún na Meán maoirseacht a dhéanamh ar na Comhlachtaí ODS a dheimhnigh sé, tar éis dó iad a dheimhniú, lena chinntiú go leanann siad de na coinníollacha maidir le deimhniú a chomhlíonadh. Ceanglaítear ar na Comhlachtaí ODS sin tuarascáil a thabhairt do Choimisiún na Meán gach bliain maidir lena ngníomhaíochtaí. Leagtar síos ábhar na tuarascála sin sa Ghníomh um Sheirbhísí Digiteacha:

· an líon díospóidí a fuair siad,
· an t‑eolas maidir le torthaí na ndíospóidí sin,
· an meántréimhse a bhí i gceist lena réiteach, agus aon easnamh nó deacracht a tháinig chun cinn.

5. An bhfuil Comhlachtaí ODS neamhspleách ar ardáin ar líne? 
Tá, is coinníoll i ndáil le deimhniú é a bheith neamhchlaonta agus neamhspleách. 
6. An féidir liom aon Chomhlacht ODS a roghnú chun déileáil le mo ghearán? 
Is féidir, a luaithe a dheimhníonn Comhordaitheoir Seirbhísí Digiteacha i mballstát an Aontais Eorpaigh é, féadfaidh Comhlacht ODS déileáil le díospóidí ó úsáideoirí ó bhallstát ar bith, ar choinníoll go dtagann an díospóid/gearán laistigh den réimse saineolais ar deimhníodh an Comhlacht ODS ina leith. Ceanglaítear ar Chomhlacht ODS seirbhísí a chur ar fáil i dteanga oifigiúil amháin de chuid an Aontais Eorpaigh ar a laghad. 
7. An bhfuil orm gach gné de shásra inmheánach gearán an ardáin ar líne a thriail sula gcuirim gearán faoi bhráid Comhlacht ODS?
Níl. Is féidir le Comhlacht ODS deimhnithe déileáil le díospóidí fiú amháin murar réitíodh an díospóid/gearán tríd an gcóras inmheánach um láimhseáil gearán arna chur ar fáil ag an ardán ar líne. De réir Airteagal 20 den Ghníomh um Sheirbhísí Digiteacha, ceanglaítear ar ardáin ar líne rochtain a chur ar fáil d’fhaighteoirí na seirbhíse ar chóras inmheánach éifeachtach um láimhseáil gearán lena gcuirtear ar a gcumas gearáin a chur isteach, go leictreonach agus saor in aisce, in aghaidh an chinnidh arna dhéanamh ag soláthraí an ardáin ar líne tar éis fógra a fháil nó in aghaidh na gcineálacha cinntí seo a leanas arna ndéanamh ag soláthraí an ardáin ar líne:
(a), cinntí maidir le rochtain ar an eolas a bhaint anuas nó gan é a bhaint anuas, an rochtain ar an eolas a dhíchumasú nó srian a chur le hinfheictheacht an eolais.
(b), cinntí maidir le soláthar na seirbhíse a chur ar fionraí nó a fhoirceannadh nó gan é sin a dhéanamh, ar an iomlán nó i bpáirt, do na faighteoirí.
(c) cinntí maidir le cuntas na bhfaighteoirí a chur ar fionraí nó a fhoirceannadh nó gan é sin a dhéanamh.
(d), cinntí maidir le cé acu ba cheart an cumas luach airgid a chur ar eolas arna soláthar ag na faighteoirí a chur ar fionraí, a fhoirceannadh nó a shrianadh ar bhealach eile nó gan é sin a dhéanamh.
Ní dhéantar difear don fhéidearthacht atá ag an úsáideoir comhlacht ODS a úsáid má úsáidtear córas inmheánach um láimhseáil gearán de chuid ardáin ar líne. 
8. An bhfuil cinntí an Chomhlachta ODS ceangailteach?
Níl, níl an chumhacht ag an gComhlacht ODS réiteach ceangailteach ar an díospóid a fhorchur. Níl an t‑úsáideoir ná an t‑ardán ar líne faoi cheangal ag cinntí an Chomhlachta ODS. 
9. Cé mhéad a chosnaíonn sé Comhlacht ODS a úsáid? 
Féadfaidh Comhlacht ODS deimhnithe táille a ghearradh as a sheirbhísí. 
Ní mór go mbeidh na táillí a ghearrann an Comhlacht ODS ar sholáthraithe ardán ar líne don réiteach díospóide réasúnta agus níor cheart iad a bheith os cionn na gcostas a thabhaíonn an Comhlacht ODS. 
I gcás úsáideoirí, beidh an réiteach díospóide ar fáil saor in aisce nó ar tháille ainmniúil. Ceanglaítear ar Chomhlachtaí ODS na táillí, nó na córais a úsáidtear chun na táillí a chinneadh, a chur in iúl do na húsáideoirí agus do sholáthraí an ardáin ar líne lena mbaineann, sula dtéann siad i ngleic leis an réiteach díospóide.
Déanann Coimisiún na Meán measúnú ar na táillí arna ngearradh ag Comhlacht ODS mar chuid den phróiseas deimhniúcháin. 
Má chinneann an Comhlacht ODS an díospóid a réiteach i bhfabhar an úsáideora, tabhóidh soláthraí an ardáin ar líne na táillí go léir a ghearr an Comhlacht ODS agus ní mó dó an t‑úsáideoir a chúiteamh le haon chostais réasúnta eile atá íoctha aige maidir leis an díospóid a réiteach.
Má chinneann an Comhlacht ODS an díospóid a réiteach i bhfabhar sholáthraí an ardáin ar líne, ní cheanglófar ar an úsáideoir aon táillí nó costais eile a d’íoc soláthraí an ardáin ar líne nó atá le híoc aige maidir leis an réiteach díospóide a chúiteamh, ach amháin má chinneann an Comhlacht ODS gur ghníomhaigh an faighteoir go soiléir de mheon mímhacánta.
10. Cén chaoi a gcuirfear toradh mo ghearáin in iúl dom? 
Ceanglaítear ar Chomhlacht ODS deimhnithe a chinntí a chur ar fáil do na páirtithe laistigh de thréimhse réasúnta ama agus tráth nach déanaí ná 90 lá féilire tar éis an gearán a fháil. I gcás díospóidí an-chasta, féadfaidh an Comhlacht ODS, dá rogha féin, síneadh a chur leis an tréimhse 90 lá féilire go ceann tréimhse bhreise nach faide ná 90 lá, arb é an toradh air sin ná achar iomlán uasta 180 lá a bheith ann.
11. Céard is díospóid an-chasta ann?
Féadfaidh an Comhlacht ODS a chinneadh nuair a bhíonn díospóid an-chasta. Na critéir a úsáidtear lena chinneadh cé acu atá díospóid an-chasta nó nach bhfuil, déanann Coimisiún na Meán measúnú orthu mar chuid den mheasúnú ar an iarratas ar dheimhniú.
12. Conas an Comhlacht ODS ceart a roghnú? 
Féach Ceist 3 thuas. 
13. Cén achar ama a bheidh i gceist le go réiteoidh Comhlacht ODS mo ghearán? 
Féach Ceisteanna 10 agus 11 thuas. 
14. Cén cineál gearán a ndéileálann Comhlacht ODS leo? 
Féadfaidh Comhlacht ODS a bheith deimhnithe le déileáil le dhá chineál díospóidí: díospóidí a bhaineann le hábhar mídhleathach nó díospóidí a bhaineann le tabhairt isteach agus forfheidhmiú téarmaí agus coinníollacha i leith ardán ar líne. Mar a shonraítear in Airteagal 20(1) de GSD, áirítear ar shamplaí de chinntí den sórt sin:
· Cinntí maidir le rochtain ar an eolas a bhaint anuas nó gan é a bhaint anuas, an rochtain ar an eolas a dhíchumasú nó srian a chur le hinfheictheacht eolais,
· Cinntí maidir le soláthar na seirbhíse a chur ar fionraí nó a fhoirceannadh nó gan é sin a dhéanamh, ar an iomlán nó i bpáirt, d’úsáideoir na seirbhíse,
· Cinntí maidir le cuntas na n‑úsáideoirí a chur ar fionraí nó a fhoirceannadh nó gan é sin a dhéanamh, 
· Cinntí maidir leis an gcumas luach airgid a chur ar eolas arna sholáthar ag an úsáideoir a chur ar fionraí, a fhoirceannadh nó a shrianadh nó gan é sin a dhéanamh. 
Ní héigeantach do Chomhlacht ODS déileáil leis an dá chineál díospóidí – níl air ach déileáil leis na cinn siúd is ábhartha maidir leis an réimse saineolais a bhfuil sé deimhnithe ina leith agus iad sin amháin.
Féadfaidh an Comhlacht ODS roghnú déileáil le líon teoranta ardán nó ábhar. 
15. An féidir le hardán ar líne diúltú dul i ngleic le Comhlacht ODS? 
Ceanglaítear ar ardáin ar líne agus ar úsáideoirí araon dul i ngleic de mheon macánta leis an gComhlacht ODS roghnaithe d’fhonn an díospóid a réiteach. Féadfaidh ardáin ar líne diúltú dul i ngleic le comhlacht ODS má réitíodh cheana féin díospóid a bhain leis an eolas céanna agus leis na forais chéanna maidir le neamhdhleathacht nó neamhréireacht líomhnaithe ábhair.
16. An féidir liom dul chuig an gCúirt fós chun déileáil le díospóid? 
Is féidir. Má chuirtear díospóid faoi bhráid Comhlacht ODS, tá sé sin gan dochar do cheart an úsáideora chun imeachtaí a thionscnamh, ag céim ar bith, le cur i gcoinne an chinnidh arna dhéanamh/na gcinntí arna ndéanamh ag an ardán ar líne os comhair cúirte i gcomhréir leis an dlí is infheidhme. 

